
Abstract 

 

Youth in today’s time are becoming vocal and bold in voicing their views on different social 

concerns, thus the role of developing their speaking proficiency becomes crucial. The 

speaking proficiency of the youth of Inayagan, Naga, Cebu reflects its weaknesses and 

strengths that influence their overall communication significantly. This research will 

determine the speaking proficiency of the selected respondents in Brgy. Inayagan, Naga, Cebu. 

A quantitative approach using survey research was utilized to collect data. The study revealed 

that the most commonly used oral activity among the youth is video calling. While their 

strengths in speaking were honesty and friendliness, the absence of eye contact was 

determined as the main weakness among the youth. It was also found that practice and 

preparation are the most significant steps in oral activities. The skills of clear and effective 

speaking, speaking respectfully to the listener, and staying on track regarding the topic are the 

skills the youth aim to acquire. From this, the conclusion was made that building speaking 

skills is vital in becoming an effective speaker and having effective communication. From the 

gathered data, an intervention program was designed to offer training and seminars or 

workshops to improve the youth of Inayagan, Naga, Cebu's speaking skills, thus their 

communication and personal growth. 

Kasanayan sa pagsasalita ng kabataan sa Barangay Inayagan Lungsod ng Naga, Cebu 

tungo sa epektibong pakikipagkomunikasyon 

 

1. Abstrak 

Ang mga kabataan sa makabagong panahon ay nagiging aktibo at bukas sa pagpapahayag ng kanilang 

opinyon sa iba't ibang pangyayari sa lipunan kaya napakahalaga ang paglinang ng kanilang kasanayan sa 

pagsasalita. Ang kasanayan sa pagsasalita ng kabataan sa Inayagan Naga, Cebu ay kakikitaan ng kahinaan at 

kalakasan na may malaking maidudulot sa kabuoan ng kanilang pakikipagkomunikasyon. Layunin ng pag-aaral 

na suriin ang kasanayan sa pagsasalita ng mga piling kabataan. Sa proseso ng pangangalap ng datos gumamit ng 

kwantitatibong pananaliksik sa anyong survey research. Natuklasan sa pag-aaral na ang pinakamadalas na 

gamiting gawaing pasalita ng mga kabataan ay video call. Samantala, natuklasan sa pag-aaral na ang pagiging 

matapat at pagiging magiliw ay ang mga kalakasan sa pagsasalita. Ang kawalan ng eye contact ay ang 

pangunahing kahinaan ng mga kabataan. Natuklasan din na ang pinakamahalagang hakbang sa mga gawaing 

pasalita ay ang pagsasanay at paghahanda. Ang kasanayang malinaw at mabisa, pagsasalita nang may 

paggalang sa kinakausap, at ang pagsasalita ng may pokus sa paksa ay mga kasanayang hinahangad na matamo 

ng mga kabataan. Mula sa mga natuklasan, nabuo ang kongklusyon na ang paglinang sa kasanayan sa pagsasalita 

ay mahalaga upang maging isang mahusay na tagapagsalita at magkaroon ng epektibong komunikasyon. Mula sa 

nakalap na datos, nabuo ang programang pang-interbensyon na naglalayong magbigay ng pagsasanay, at seminar 

o workshop upang matugunan ang layuning malinang ang kasanayan sa pagsasalita ng mga kabataan sa Inayagan, 

Naga, Cebu sa pagpapaunlad ng komunikasyon at sa aspekto ng kanilang pagkatao 

Susing Salita: kasanayan, pagsasalita, kahinaan, kalakasan, kabataan, pang-interbensyon, komunikasyon 

2. Panimula 

Sa patuloy na pag-unlad at pagbabago ng lipunan, ang kakayahan sa pagsasalita ay nagiging mahalaga lalo 

na sa mga kabataan. Ang mga kabataang Pilipino ay mas nagiging bukas at aktibo sa pagpapahayag ng kanilang 

opinyon at pananaw sa iba’t ibang isyu ng lipunan. Ang paglinang ng kanilang kasanayan sa pagsasalita ay isang 

pundamental na hakbang upang matiyak ang pag-unlad sa iba’t ibang aspekto ng buhay. Sa pagiging mapanuri 

nila sa mga pangyayari sa paligid naipamamalas ang kahandaan sa pakikilahok sa mga usaping panlipunan. Ayon 

kina Adler at Towne (1978), ang pakikipagtalastasan ay isang mahalagang aspekto ng buhay tungo sa pag-unlad 

ng mga ugnayan, pagsulong ng kaalaman, at pagpapalitan ng karanasan sa iba’t ibang paraan ng komunikasyon. 

Ang kanilang pananaw ay naglalayong bigyang-diin ang kahalagahan ng aktibong pakikipag-ugnayan sa iba’t 

ibang paraan ng komunikasyon tulad ng pakikipag-usap, pagsulat, pagsasalita, at pakikinig. 

Dagdag pa nina Adler at Towne (1978), ang pagsasalita ay prosesong nagaganap sa pagitan ng mga 

indibidwal na naglalayong magpahayag ng kanilang mga kaisipan, damdamin, at karanasan. Sa pamamagitan ng 

pagsasalita, ang mga tao ay naghahatid at tumatanggap ng impormasyon, nagpapalitan ng ideya, at naglalayong 

maunawaan ang isa’t isa. Naobserbahan ng mga mananaliksik na ang kadalasang suliranin ng mga kabataan ay 

ang kakulangan ng kumpiyansa sa sarili at kasanayan sa pagbuo ng mga wastong pangungusap na angkop 

gamitin sa pampublikong pagsasalita na nakaaapekto sa paraan ng pakikipag-ugnayan at nagiging dahilan ng 

hindi pagkakaunawaan. Napapanahon ang pananaliksik na ito dahil naging bukas ang mga kabataan sa 

pagpapahayag ng kanilang damdamin at opinyon kaugnay sa isang paksang nababasa at napapakinggan sa mga 

pagganap sa paaralan at sa mundo ng social media. Batay naman sa pag-aaral nina Ayon et al. (2019), 

nakasalalay ang kalinawan o pagkakaunawaan batay sa paksang ipinapahayag kaya nararapat na mahasa ang 

kakayahan sa pagsasalita nang sa gayon ay magkakaroon ng makabuluhang komunikasyon partikular na sa 

pagpapalitan ng ideya ng dalawang nag-uusap. 

Binanggit sa artikulo ni Surbhi hinalaw kina Ayon et al. (22), minsan ang pagsasalita at ang wika ay hindi 

umaayon sa isa’t isa dahil sa sumusunod: (1) ang paggamit ng magkasalungat o hindi angkop na wika; (2) ang 

kakulangan sa pagsasanay lalo na kung gumagamit ng ikalawang wika ang kausap; at (3) ang pagkakaroon ng 

pagkaantala habang ginagamit ang terminolohiya lalo na sa makabagong panahon na lumilitaw ang iba’t ibang 

termino na tanging mga kabataan lamang ang nakauunawa. Ang pagpapahayag sa pamamagitan ng wika ay 

kinakailangang malinaw at madaling maunawaan dahil may mga terminolohiyang nakalilito at may maraming 

kahulugan. Ito’y ilan lamang sa mga salik na nakaaapekto sa wika pagdating sa pagsasalita. Ayon sa pag-aaral ni 

Boonkit (2010), ang paglinang ng kasanayan sa pagsasalita ay naghuhubog sa mga kabataan upang magkaroon ng 

kumpiyansa sa pagsasalita at sa ganitong kalagayan, nakakaya nilang harapin ang mga hamon sa pag-aaral man, sa 

trabaho o pakikisalamuha sa lipunang kinabibilangan. Ang paglinang ng kasanayan sa pagsasalita lalong-lalo na sa 

pampublikong pamamaraan ay nagsisilbing batayan tungo sa personal at propesyonal na pag-unlad (Vikas, w.p). 

Nakapokus ang pag-aaral sa pagsusuri at paggalugad sa kasanayan ng mga kabataan sa pagsasalita sa 

pamamagitan ng pagsusuri sa mga aspekto ng kanilang naging karanasan at matukoy ang maaaring 

makapagpapabuti o ang higit na makalilinang sa kasanayan na nagiging suliranin sa pagkakaroon ng epektibong 

pakikipagkomunikasyon partikular sa pagsasalita na nagaganap sa loob ng paaralan at sa tuwing sila’y 

nakikisalamuha sa lipunang kanilang kinabibilangan. 

Maiuugnay ang pag-aaral na ito sa Sustainable Development Goal bilang 4 na Quality Education. Sa 

pamamagitan ng pag-aaral na ito, napabubuti ng mga kabataan ang pakikipag-ugnayan lalo na sa pagpapahayag ng 

ideya at pagsagot o pagbibigay opinyon sa epektibong pamamaraan. Sa pamamagitan din ng pag-unawa sa 

pagsasalita ng ibang tao makabubuo ng tama at angkop na tugon.  Ayon kay Lee (2023) isa sa mga dahilan ng 

kakulangan ng mga kabataan ay ang kawalan ng maayos na kasanayan sa pagsasalita. Naaapektuhan ng 

kakulangan ng maayos na kasanayan ang paraan ng pakikitungo sa kapwa at gayundin kung paano magiging 

epektibo ang isang interaksyon na maaaring magdulot ng hindi pagkakaintindihan kung walang sapat na kaalaman 

at kasanayan.  Isinagawa ang pag-aaral upang matiyak na ang mga kabataan ay magkakaroon ng sapat na 

kaalaman at kasanayan sa tamang paraan ng pakikipag-usap at pagpapahayag ng kanilang saloobin, pananaw at 

opinyon. Ito ay mahalaga upang mapalawak ang kanilang pang-unawa sa iba’t ibang pananaw at kultura sa 

pamamagitan ng kaalamang nakukuha sa pagsasalita na nagbibigay daan sa mas makabuluhang interaksyon sa 

lipunan. Ang pag-aaral na ito ay naglalayong magbigay ng oportunidad sa mga kabataan na maging mas mahusay 

na tagapagsalita at tagapakinig sa kanilang kapwa. Sa pangkalahatan, nakasentro ang pag-aaral sa pagsusuri at 

paggalugad ng kasanayan sa pagsasalita ng mga piling kabataan sa Barangay Inayagan sa Lungsod ng Naga, Cebu, 

at matukoy ang mga naging suliranin o hamong nararanasan upang magabayan sila patungo sa pagiging 

epektibong tagapagsalita. Sa gayon ay makapaglalatag ng mga hakbang na maaaring gawin upang mapabuti ang 

kakayahan ng mga kabataan sa larangang ito. 

Layunin ng Pag-aaral - Nakasentro ang pag-aaral na ito sa pagsusuri sa kasanayan sa pagsasalita ng mga 

piling kabataan sa Barangay Inayagan sa Lungsod ng Naga, Cebu bilang gabay sa pagbuo ng salalayang 

pandunong sa paglinang ng kasanayan sa pagsasalita.   Tinitiyak din nitong matugunan ang uri ng gawaing 

pasalitang naranasan, kalakasan, kahinaan o hamon, at hakbang na isinagawa upang malampasan ang mga 

pagsubok at iba pang kasanayan sa pagsasalitang hinahangad na matamo ng mga piling kalahok sa Barangay 

Inayagan sa Lungsod ng Naga. 

3. Metodolohiya 

Ang pag-aaral na ito ay gumamit ng kwantitatibong pananaliksik sa anyong Survey Research. Ito ay 

tumutukoy sa sistematiko at empirikal na imbestigasyon ng iba’t ibang paksa at penomenong panlipunan sa 

pamamagitan ng matematikal, istadistikal, at mga teknik o pamamaraan na gumagamit ng komputasyon. Ayon kay 

Sogunro (2001) ang kwantitatibong pananaliksik bilang isang pagsisiyasat  sa isang problemang panlipunan o 

pantao, batay sa pagsusuri sa isang teorya na binubuo ng mga variable, sinusukat gamit ang mga bilang at sinusuri 

gamit ang mga istatistikal na pamamaraan upang matukoy kung ang predictive generalizations ng teorya ay totoo. 

Isandang (100) kalahok ang sinangguni ng mga mananaliksik upang maisakatuparan ang mga layunin ng 

pag-aaral. Nagsagawa ang mga mananaliksik ng survey sa mga kabataan na may edad 18-30 taong gulang sa 

Barangay Inayagan, Lungsod ng Naga, Cebu. Pinili ang mga kalahok ng pag-aaral sa pamamagitan ng Quota 

Sampling. Ayon kay Simkus (2023) sa websayt na Simply Psychology, ang Quota Sampling ay isang 

non-prabability sampling method na ang paraan ng pagpili sa mga kalahok ay batay sa tiyak na katangian gaya 

halimbawa ng kasarian at edad. Tinitiyak na kinakatawan nila ang ilang partikular na katangian na naaayon sa 

kanilang pagkalat sa populasyon, kaya hindi lahat ng miyembro ng populasyon ay may pantay na pagkakataong 

makilahok sa pag-aaral.   

Ang mga mananaliksik ay gumamit ng survey questionnaire sa paglikom ng mga datos at impormasyon 

upang makabuo ng pangkalahatang kaisipan sa paksang “Kasanayan sa Pagsasalita ng mga Kabataan sa 

Barangay Inayagan sa Lungsod ng Naga, Cebu tungo sa Epektibong Pakikipagkomunikasyon”. Ang pag-aaral na 

ito ay kinabibilangan ng mga tanong na direktang may kinalaman sa kasanayan sa pagsasalita, kasama na ang mga 

hamon at benepisyo na hinaharap ng mga kabataan patungo sa epektibong komunikasyon partikular na sa 

pagsasalita.  Ang survey questionnaire o talatanungan ay naglalaman ng anim na bahagi. Ang unang bahagi ay 

nagbigay-diin sa mga personal na impormasyon ng mga respondente o ang profayl; pangalan/alyas, edad, 

kasarian at tirahan. Ang ikalawang bahagi ay ang mga katanungan sa uri ng gawaing pasalita na naranasan o 

nasubukan, ang pangatlong bahagi ay ang kalakasan sa pagsasalita, ang ikaapat na bahagi ay ang kahinaan, ang 

panlima ay ang mga hamong kinakaharap sa pagsasalita at ang ikaanim at panghuling bahagi ay ang mga 

kasanayan sa pagsasalita na nais matamo. Kasunod nito, isinagawa ng mga mananaliksik ang isang konsultasyon 

sa isang propesyonal na statistician upang tiyakin na naaangkop ang nakalap na datos para sa pag-aaral na ito. 

4. Resulta at Pagtatalakay 

Inilalahad sa kabanatang ito ang pagsusuri at pagpapakahulugan ng mga datos na nalikom mula sa mga 

kabataan ng Inayagan, Naga Cebu na may kinalaman sa mga tiyak na suliranin ng pag-aaral. Sinuri ang mga uri 

ng pasalitang naranasan, mga kalakasan at kahinaan sa pagsasalita, mga hakbang upang malampasan ang mga 

pagsubok at ang hinahangad na matamong kasanayan sa pagsasalita. Ang mga talahanayan ay magsisilbing 

biswal na representasyon upang maging mabisa ang paglalahad ng mga resulta ng pagsusuri.  

3.1 Uri ng gawaing pasalitang naranasan o nasubukan 

Talahanayan 1 
Uri ng gawaing pasalitang nasubukan o naranasan 
Uri Frequency (f) Percentage (%)  
Debate 64 11.55 
Panayam 29 5.23 
Video calls 82 14.80 
Talumpati 43 7.76 
Pagkukuwento 62 11.19 
Mga pagpupulong 39 7.04 
Pangkatang talakayan 27 4.87 
Mga tawag sa telepono 62 11.19 
Isa-sa-isang pag-uusap 53 9.57 
Mga oral na presentasyon 54 9.75 
Pampublikong pagsasalita 38 6.86 
Iba pa:  1  0.18 

 

Makikita sa talahanayan 1 ang mga gawaing pasalitang naranasan ng halos isandaang (100) kabataan sa 

Inayagan, Naga, Cebu na maaaring isa sa mga salik sa kung anong kasanayan sa pagsasalita mayroon ang mga 

kabataan. Sa kasalukuyan, aktibong gumagamit ng social media ang mga kabataan kung saan sila ay may 

madaling access sa social media at isa sa mga katangian nito ay ang video call na ginagamit ng kabataan sa 

pakikipagkomunikasyon. Maraming pangunahing dahilan kung bakit patuloy na ginagamit ng mga kabataan ang 

video call bilang paraan ng pakikipag-ugnayan, sa pag-aaral, at pakikibahagi sa iba’t ibang aktibidad. Halos lahat 

ng mga kabataan ay may social media na ginagamit nila upang sila ay makapag-video call. Ang teknolohiya ay 

nagbigay ng bagong anyo ng komunikasyon sa pamamagitan ng social media dahil hindi na ito limitado sa 

tawag lamang kundi nagagawa nitong makita ang taong kausap.    

Sa pagsusuri sa talahanayan, ang may maraming bilang at malaking bahagdan ay nakuha ng video calls na 

sinundan ng debate. Ang nakakuha ng pinakamaliit na bilang at bahagdan ay ang pangkatang gawain at may 

isang sumagot sa iba pa na may sagot na Orientation. Tinalakay sa pananaliksik nina Khofifah, et. al. (2023) na 

ang social media ay nakatutulong bilang isang daan tungo sa pagkatuto ng wika lalong lalo na ang pagkatuto ng 

iba't ibang kasanayan sa pagsasalita. Ayon naman kina John at Yunus (hinalaw kina Khofifah, et. al. 2023) 

ipinunto na ang mga katangian ng social media ay nagbubukas sa maraming oportunidad sa pagsasanay at 

paglinang ng kasanayan sa pagsasalita. Bilang karagdagan, ang social media ay nagbubunga rin ng pagkatuto ng 

kasanayan sa pagsasalita kagaya ng pagpapababa ng kaba at pagpapataas ng kumpiyansang magsalita. Sa 

kabuoan, ang uri ng pagsasalitang naranasan ng mga kabataan sa Inayagan, Naga ay sa pamamagitan ng video 

call. Ang video call ang kanilang pinakamadalas na ginagamit dahil ito ay bahagi ng katangian ng social media 

na madaling ma-access at ginagamit ng halos lahat ng kabataan.  

3.2 Mga kalakasan sa pagsasalita 

Talahanayan 2 
Mga kalakasan sa pagsasalita 
Kasanayan  Frequency (f) Percentage (%)  
Pagiging magiliw  55 12.04 
Pagiging matapat 68 14.88 
Mataas na kumpiyansa sa sarili 32 7.00 
Makipag-ugnayan sa iba o empatiya 41 8.97 
Kalinawan at tamang lakas ng boses 54 11.82 
Pagtanggap sa mga puna ng tagapakinig 50 10.94 
Pagsusuri sa sariling pagganap (self-examination)   46 10.07 
Pagkakaroon ng malawak na kaalaman sa paksang ilalahad 40 8.75 
Pagkuha ng loob at emosyon ng tagapakinig  40 8.75 
Paggamit ng mga di-berbal na komunikasyon  31 6.78 
 

Makikita sa talahanayan 2 ang kalakasan ng mga respondente sa pagsasalita. Ang kalakasang ito ay 

maituturing na mas binibigyang pokus ng mga kabataan sa pagsasagawa ng mga gawaing pasalita. Batay sa 

pagsusuri, ang pagiging matapat ang may pinakamataas na tugon sa lahat ng bilang ng mga kalakasan sa 

pagsasalita. Sinundan naman ito ng pagiging magiliw. Ang pinakamaliit naman na tugon ay ang paggamit ng 

mga di-berbal na komunikasyon. Ang pagiging matapat at pagiging magiliw ay mahalagang katangian sa 

pagsasalita dahil ito ay nagtataguyod ng tiwala at ugnayan sa mga tagapakinig. Kapag ang isang tao ay matapat, 

mas madaling makuha ang respeto at atensyon ng iba, na nagiging sanhi ng mas epektibong komunikasyon. Sa 

pamamagitan ng pagiging matapat at pagiging magiliw, nagiging mas epektibo ang komunikasyon at nagiging 

bukas ang isipan ng mga tagapakinig. 

Ang katangiang ito ay nag-aambag sa mas matagumpay na pakikipag-usap at pag-unawa. Ang dalawang 

katangiang ito na kalakasan sa pagsasalita ay nagreresulta sa mas matagumpay na interaksyon at magandang 

pagtanggap sa mensahe. Ang paggamit naman ng mga di berbal na komunikasyon ay mayroong pinakamaliit na 

tugon. Maituturing na isang pagsubok ang mga kilos, galaw at ekspresyon ng isang tao. Ang mga di berbal na 

komunikasyon ay maaaring magdulot ng ibang pag-unawa o kahulugan sa pananaw ng mga tagapakinig sa kung 

ano ang intensyon ng nagsasalita. Ayon pa sa websayt na FranklinCovey (n.d.) ang tiwala ay susi sa epektibong 

ugnayan kahit sa personal o propesyonal na pag-uusap. Nagsisilbi bilang isang puwersa na nagtutulak sa bawat 

tao o kahit sa kumpanya ng isang negosyo patungo sa tagumpay. Kapag may mataas na tiwala mula sa iyong 

kausap o madla nagagawang mapadali, mapabilis, mas bukas at nag-eengganyo ng isang interaksyon sa isang 

komunikasyon.  

Sa artikulong Master Class (w.p.) ang pagkakaroon ng ugnayan ay kung paano kumonekta ang mga tao, 

nakikilala ang mga ibinahaging saloobin at pagtatatag ng ugnayan sa pagitan ng dalawang tao sa isang 

komunikasyon. Sa pamamagitan ng ugnayan nagiging paraan ito upang bumuo ng relasyon sa iba, naitataguyod 

nito ang koneksyon sa isang personal na lebel. Nakakatulong din ito sa pagtatatag ng komportableng kapaligiran 

sa isang trabaho. Ang isang mahusay na ugnayan ay nagpapabilis sa ang pagyabong ng emosyonal na 

katalinuhan at kasanayang interpersonal. Sa kabuoan, ang kalakasan sa pagsasalita ng kabataan sa Inayagan, 

Naga ay ang pagiging matapat at ang pagiging magiliw dahil ang mga kasanayang ito ay nagagawang makuha 

ang atensiyon ng tagapakinig. Samantalang nakakuha ng pinakamababang tugon ang paggamit ng di berbal na 

komunikasyon. Ang pagiging matapat at ang pagiging magiliw ay susi tungo sa pagkakaroon ng tiwala at 

ugnayan sa pagitan ng nagsasalita at sa kanyang kinakausap na mahalagang sangkap sa epektibong 

komunikasyon.    

3.3 Mga kahinaan sa pagsasalita 

Talahanayan 3 
Mga kahinaan sa pagsasalita 
Kasanayan  Frequency (f) Percentage (%)  
Walang eye contact 53 13.02 
Kawalan ng pagsasanay 39 9.58 
Kakulangan sa bokabularyo 45 11.06 
Masyadong mabilis magsalita 43 10.57 
Mababang kumpiyansa sa sarili  43 10.57 
Takot sa pagsasalita sa entablado 45 11.06 
Pagiging impormal sa pagsasalita  19 4.67 
Impluwensya ng kinalakihang wika 32 7.86 
Pagsasalita ng masyadong mahina 24 5.90 
Paggamit ng mga fillers (hal. ums at uhs)  40 9.83 
Paggamit ng mga mannerism na nakagagambala 24 9.90 
 

Makikita sa talahanayan 3 ang datos hinggil sa kahinaan ng mga respondente sa pagsasalita. Ang datos na 

ito ay magsisilbing gabay kung anong kasanayan ang kinakailangang mapaunlad upang mapabuti at maging 

epektibo ang kanilang kasanayan sa pagsasalita. Batay sa pagsusuri, ang kawalan ng eye contact ang may 

pinakamaraming sagot. Sumunod dito ang kakulangan sa bokabularyo at takot sa pagsasalita sa entablado. 

Pangatlo sa may pinakamataas ang masyadong mabilis magsalita at mababang kumpiyansa sa sarili. 

Ang kawalan ng eye contact ang pangunahing pinili ng mga respondente na maaaring sanhi sa kakulangan 

ng kumpiyansa ng maraming kabataan tuwing nagsasalita sa harap ng maraming tao. Ang kakulangan sa 

bokabularyo ay maituturing bilang kahinaan dahil maraming kabataan ang nahihirapang magpahayag ng 

kanilang mga iniisip dahil limitado ang kanilang bokabularyo na nagdudulot ng kahirapan sa pagpapahayag ng 

kanilang ideya. Isa pang maituturing na kahinaan ay takot sa pagsasalita sa entablado na nag-uugat sa kaba at 

takot magsalita sa harap ng madla dahil na rin sa kawalan ng kumpiyansa sa sarili. Nauunahan sila ng takot, 

nawawalan ng pokus, at hindi nagagawa ang maayos na pagpapahayag. Ang pagiging masyadong mabilis 

magsalita ay maaaring dulot ng kaba dahil sa mababang kumpiyansa sa sarili. Ang puno't dulo ng mga kahinaang 

ito ay ang pagkakaroon ng mababang kumpiyansa sa sarili ng mga kabataan. 

Ayon sa artikulo nina Jiang et al. (2016), karamihan sa mga respondente ay nahihirapan sa pagpapanatili ng 

eye contact sa loob ng isang komunikasyon dahil sa iba't ibang mga kadahilanan. Una na rito ang papel na 

ginagampanan ng kultura at personal na salik, dahil itinuturing ng ilang kultura na agresibo o naghahamon ang 

direktang  eye contact na humahantong upang iwasan itong gawin sa taong kausap.   Ang mga salik na 

kaugnay ng teknolohiya ay nag-aambag din sa isyung ito. Ang labis na paglaan ng oras sa isang birtuwal na 

komunikasyon ay humahantong sa pagbaba ng tiyansa ng isang harapang usapan na magdudulot ng dahilan 

upang hindi maging natural at kinakailangan ang isang eye contact.    

Binanggit ni Somanathan (2024), ang impormal na pagsasalita ay hindi itinuturing na isang kahinaan sa 

epektibong komunikasyon dahil maaari nitong mapadali ang mas mabisang ugnayan at pagkakaunawaan sa 

pagitan ng mga tao. Sa impormal na pakikipagkomuniksyon ay gumagamit ng pang araw-araw na mga salita na 

nagpapakita ng mas tunay at nagkakaugnay-ugnay ang mga sangkot sa usapan. Makakatulong din ang impormal 

na komunikasyon na bumuo ng kaugnayan at tiwala, dahil nagbibigay-daan ito para sa mas personal at mga 

biglaang ugnayan. Mahalaga ito partikular na sa mga trabaho kung saan ang pagbuo ng matibay na ugnayan sa 

mga kasamahan ay nagreresulta ng mas produktibo at nagtutulungan ang bawat isa. Bilang karagdagan, ang 

impormal na komunikasyon ay maaaring maging mabisa at epektibo kaysa sa pormal na komunikasyon sa ilang 

mga sitwasyon. May mga sitwasyon kung saan mas angkop ang pormal na komunikasyon, tulad ng sa mga lugar 

ng trabaho o negosyo.  Sa pangkalahatan, ang impormal na pagsasalita ay hindi isang kahinaan sa epektibong 

komunikasyon. Sa katunayan, maaari itong maging isang kalakasan dahil nagbibigay-daan ito para sa mas 

natural at biglaang pag-uusap. 

Sa artikulo ni Gurler (2015) natuklasang may makabuluhang ugnayan ang tiwala sa sarili o kumpiyansa sa 

sarili at tagumpay sa mga gawaing pagsasalita. Ang mga taong may kumpiyansa sa sarili ay may epektibong 

kasanayan sa komunikasyon lalong lalo na sa kasanayan sa pagsasalita. Sa kabilang banda, ang malawak na 

bokabularyo ay nagbibigay kakayahan upang makapili ng angkop na salitang gagamitin depende sa sitwasyong 

kinaroroonan o sa isang partikular na konteksto ng isang usapin. Sa ganitong pangyayari, naihahatid ang 

mensahe nang may kalinawan at katumpakan. Ang pagkakaroon ng malawak na bokabularyo rin ay may 

malaking papel sa pag-unawa sa sinasabi ng ating kausap dahil nauunawaan nito nang tumpak kung ano ang 

nilalayon nitong pagpapakahulugan at pagpapalawak. Ito ay nangangailangan ng dedikasyon at pagsasanay na 

maaaring magawa sa pamamagitan ng pagbabasa ng libro, mga pahayagan at artikulo (Abadi, 2023).          

Sa kabuoan, ang kawalan ng eye contact ang masasabing pangunahing kahinaan ng mga kabataan sa 

Inayagan, Naga sa kasanayan sa pagsasalita. Sinundan naman ito ng kakulangan sa bokabularyo at takot sa 

pagsasalita sa entablado, at pangatlo ang mababang kumpiyansa sa sarili at masyadong mabilis magsalita. Ang 

mga kahinaang ito ay nag-ugat sa pagkakaroon ng mababang kumpiyansa sa sarili.  

3.4 Mga hakbang upang malampasan ang mga pagsubok sa pagsasalita 

Talahanayan 4 
Mga hakbang upang malampasan ang mga pagsubok sa pagsasalita 
Kasanayan Frequency (f) Percentage (%) 
Magsanay at maghanda 88 21.26 
Hayaang lumabas ang iyong pagkatao 39 9.42 
Kilalanin kung sino ang iyong tagapakinig 41 9.90 
Gumamit ng audiovisual aids nang mabuti 22 5.31 
Gumamit ng katatawanan, magkuwento, at gumamit ng 
epektibong wika 

25 6.04 

Gamitin ang iyong boses at mga kamay nang mabisa 53 12.80 
Tingnan ang mga puna at umangkop ayon sa mga puna 27 6.52 
Paggamit ng mga di-berbal na komunikasyon sa pagbibigay 
ng mensahe 

24 5.80 

Ayusin ang iyong materyal sa pinakamabisang paraan para 
makamit ang iyong layunin 

47 11.35 

Kunin ang atensyon sa simula at tapusin sa pahayag na may 
epekto sa tagapakinig 

48 11.59 

 

Makikita sa talahanayan 4 ang mga hakbang upang malampasan ang mga pagsubok sa pagsasalita. Sa 

bahaging ito masusuri kung anong hakbang ang binibigyang diin ng mga piling kabataan kung sila ay 

nagkakaroon ng isang gawaing pasalita na may kinalaman sa pagsasalita sa harap ng maraming tao.  Ang mga 

hakbang na ito rin ang magiging gabay upang makabuo ng estratehiya upang mapabuti ang kanilang mga 

gawaing pasalita. Batay sa pagsusuri sa datos, ang naging pangunahing sagot ng mga respondente sa hakbang 

upang malampasan ang pagsubok sa pagsasalita ay magsanay at maghanda. Pumangalawa naman ang gamitin 

ang iyong boses at mga kamay nang mabisa na sinundan ng kunin ang atensyon sa simula at tapusin sa pahayag 

na may epekto sa tagapakinig at ayusin ang iyong materyal sa pinakamabisang paraan para makamit ang iyong 

layunin. 

Mahalaga ang pagsasanay at paghahanda upang malampasan ang mga pagsubok sa pagsasalita. Ang 

konseptong ito ay praktikal at pangkalahatan. Ang pagsasanay at paghahanda ay hindi lamang nagbibigay ng 

kumpiyansa sa tagapagsalita, kundi nagpapabuti rin sa kanilang pagganap sa pamamagitan ng pagpapaunlad ng 

kakayahan sa pagsasalita, pagpapabuti ng paghahatid ng mensahe, at pagbibigay ng pagkakataon na masanay sa 

materyal at sa target na madla. Isang pangunahing hadlang sa epektibong pagsasalita sa harap ng marami ay ang 

kawalan ng kumpiyansa, kung saan ang takot na mahatulan o hindi maintindihan ay madalas na sagabal sa 

pagbuo ng makabuluhang mensahe. Ang pagsasanay sa harap ng salamin ay isang mabisang paraan upang 

masuri ang body language at facial expressions habang nagsasalita. Ang pag-rekord sa sarili ay kawalan ng 

kumpiyansa, kung saan ang takot na mahatulan o hindi maintindihan ay madalas na sagabal sa pagbuo ng 

makabuluhang mensahe. Ang pagsasanay sa harap ng salamin ay isang mabisang paraan upang masuri ang body 

language at facial expressions habang nagsasalita. Ang pag-rekord sa sarili ay nagbibigay-daan sa pagrebyu ng 

tono, bilis, at kalinawan ng boses, na nakatutulong sa pagsubaybay ng progreso. Ang pagsasanay kasama ang 

malalapit na kaibigan o pamilya ay nakakatulong din sa pagpapabuti ng kumpiyansa, dahil maaari silang 

magbigay ng tapat na puna sa isang komportableng sitwasyon. Mahalaga rin ang paggamit ng visualization 

techniques, kung saan iniisip ang isang matagumpay na presentasyon bago ang aktuwal na pagsasalita; ito ay 

nakatutulong upang mabawasan ang takot at makabuo ng positibong pananaw. Ang pag-aaral mula sa mga 

epektibong mananalumpati, sa pamamagitan ng panonood ng kanilang estilo at paraan ng pagsasalita, ay 

makakatulong upang pagandahin ang sariling kakayahan. Mahalaga rin ang tamang paghinga sa mahusay na 

pagsasalita, kaya ang pagsasanay sa pagkontrol ng paghinga ay makatutulong sa pagpapanatili ng kapanatagan. 

Sa wakas, ang pagsali sa mga workshop o public speaking courses ay isang magandang hakbang, dahil 

nagbibigay ito ng plataporma para sa praktikal na pagsasanay at feedback mula sa mga eksperto. 

Ayon sa Grand Valley State University (2019), malinaw na ang pagsasanay at paghahanda bago ang 

presentasyon ay nagdudulot ng magandang kaibahan sa buong pagganap, naikikintal ng pagsasanay ang labis na 

kumpiyansa sa isang tagapagsalita at nagdudulot ng maganda o mahusay na pagganap.  Para sa Paghahanda, 

tinalakay sa The Speaking Director (2024) na sa isang presentasyon siyamnapung bahagdan (90%) ang inilalaan 

sa paghahanda kung ano ang magiging nilalaman at magiging estilo ng paglalahad sa mga tagapakinig. Bilang 

karagdagan, sa artikulo ni Sullivan (1994), nababawasan ang pangamba kapag may sapat na pagsasanay at 

paghahanda, at ang mga positibong kaisipan ay maaaring magdulot ng pagkakaiba sa kalidad ng pagsasalita. Ang 

pagsasanay na ito rin ay nakakatulong sa tagumpay bilang isang tagapagsalita, napapabuti o nahuhubog nito ang 

sariling kakayahan. Sa kabuoan, ang mga respondente ay nagsasaad na ang pagsasanay at paghahanda ang 

pinakamahalagang hakbang sa matagumpay na pagsasalita. Ang pagsasanay ay nagdudulot ng kumpiyansa sa 

sarili habang ang paghahanda ay nag-aayos ng mensahe o sasabihin. Ibig sabihin, ang paghahanda at pagsasanay 

ay nagdudulot ng matagumpay na gawaing pagsasalita.  

3.5 Mga kasanayan sa pagsasalita na ninanais pang matamo 

Talahanayan 5 
Mga kasanayan sa pagsasalita na ninanais pang matamo 
Kasanayan Frequency (f) Percentage (%) 
Pagsasalita nang may empatiya  44 11.31 
Pagsasalita nang malinaw at mabisa 62 15.94 
Pagsasalita na may pokus sa paksa  53 13.62 
Pagsasalita na may ideyang lohikal  39 10.03 
Pagsasalita na nagdudulot ng conflict-resolution  20 5.14 
Pagsasalita nang may paggalang sa kinakausap 60 15.42 
Pagsasalita na may pinagbabatayan at naaangkop na impormasyon 35 9.00 
Pagsasalita na kakikitaan ng kumpiyansa at postura 37 9.15 
Pagsasalita na gumagamit ng angkop na di-berbal na komunikasyon 39 10.03  
 

Makikita sa talahanayan 5 ang mga kasanayan sa pagsasalita na ninanais pang matamo ng mga kabataan 

para sa kanilang sarili. Batay sa mga datos, ang pagsasalita nang malinaw at mabisa ang may pinakamataas na 

hinahangad na matamo sa kasanayan sa pagsasalita. Ang pangalawa sa may pinakamataas na kabuoang bilang ay 

ang pagsasalita nang may paggalang sa kinakausap, habang pumapangatlo ang pagsasalita na may pokus sa 

paksa. Mahalaga sa isang pag-uusap ang pagsasalita nang malinaw at mabisa dahil naipaparating nang tama ang 

mensahe sa pamamagitan ng tamang lakas at pagkontrol ng boses, nakapaloob rin sa kasanayang ito ang 

malinaw na pagpapaliwanag sa mga mensaheng nais sabihin dahil dito, mauunawaan at hindi magkakaroon ng 

maling pagpapakahulugan ang kabuoang mensahe ng nagsasalita. Ang paggalang sa kinakausap ay isang paraan 

ng pagpapakita ng mabuting intensyon at respeto sa kung sinuman ang kinakausap. Sa paraang ito, makikita ng 

mga taong kinakausap na maganda ang hangarin sa isang komunikasyon.  

Sa isang komunikasyon, ang paksa ang pinakamahalaga sapagkat ito ang pinagtutuonan ng pansin at 

layunin na makamit kung kaya ang pagsasalitang may pokus sa paksa ay isang kasanayan na nais matamo ng 

mga kabataan. Ang tatlong kasanayan na nabanggit ay instrumento upang mapayabong ang ugnayan ng 

nag-uusap at sa pamamagitan ng mga kasanayang ito rin nagiging maayos ang daloy ng isang usapan. 

Ipinahayag ng Stevenson University Online (n.d.) na sa pamamagitan ng malinaw na paghahatid ng mensahe 

hindi ito nagdudulot ng hindi pagkakaunawaan o pagbabago ng mensahe ng tagapagsalita dahil maayos itong 

naipabatid na nagpapababa sa potensyal ng hindi pagkakaunawaan. Ang pagkatuto ng mga kasanayan sa 

pagsasalita ay isang malaking paraan tungo sa paghubog ng sarili dahil napapaunlad rin nito ang kasanayan sa 

pakikipagkomunikasyong ginagamit at nakatutulong sa iba't ibang aspekto ng buhay (Barnard, 2017).  

Ang pagpapabuti sa napiling trabaho o propesyon ay isa sa bunga ng pagkatuto ng mga kasanayan dahil 

nagpapahiwatig ito ng kahusayan sa pagiging malikhain, mga kasanayan sa kritikal na pag-iisip, kakayahang 

mamuno, at propesyonalismo, at manguna sa panahon ng panayam sa trabahong papasukan, mga katangiang 

hinahanap at mahalaga sa mundo ng trabaho. Napalalakas rin ang kumpiyansa sa sarili, ang pagkatuto sa mga 

kasanayang ito ay nagpapalakas ng kumpiyansa dahil napagtagumpayan na nito ang mga hamon sa pagsasalita. 

Sa pamamagitan rin ng mga kasanayang ito nalilinang ang kakayahang mamuno dahil ang kumpiyansa sa sarili 

at mga kaalamang natutuhan sa mga kasanayan sa pagsasalita ay nag-eengganyo sa isang tao upang mamuno sa 

iba't ibang gawain. Mahalagang magkaroon at matuto ng kasanayan sa pagsasalita dahil magagamit nila ito sa 

iba’t ibang sitwasyon. Sa pangkalahatan, ang hinahangad na matamong kasanayan ng mga kabataan sa Inayagan, 

Naga ay ang pagsasalita nang malinaw at mabisa. Sinundan ito ng pagsasalita nang may paggalang sa 

kinakausap at pagsasalita nang may pokus sa paksa. Ang mga kasanayang ito ay pangunahing pangangailangan 

tungo sa pagpapayabong at pagpapabuti ng sariling pagganap sa mga gawaing pasalita.    

5. Kongklusyon 

Natuklasan na ang uri ng pagsasalitang naranasan ng mga kabataan sa Inayagan, Naga ay sa pamamagitan 

ng video call. Ang video call ang kanilang pinakamadalas na ginagamit dahil ito ay naging bahagi o katangian na 

mayroon ang social media na madaling ma-access at ginagamit ng halos lahat ng kabataan. Sa kalakasan naman 

sa pagsasalita, ang mga kabataan sa Inayagan, Naga ay nagtataglay ng pagiging matapat at ang pagiging magiliw.  

Ang mga katangian at kasanayang ito ay susi tungo sa pagkakaroon ng tiwala at ugnayan sa pagitan ng 

nagsasalita at sa kanyang kinakausap na mahalagang sangkap sa epektibong komunikasyon. Ang kawalan ng eye 

contact ang masasabing pangunahing kahinaan ng mga kabataan sa Inayagan, Naga sa kasanayan sa pagsasalita 

pagdating sa mga gawaing pasalita. Sinundan naman ng kakulangan sa bokabularyo at takot sa pagsasalita sa 

entablado, at pangatlo ang mababang kumpiyansa sa sarili at masyadong mabilis magsalita. Ang mga kahinaang 

ito ay nag-ugat sa pagkakaroon ng mababang kumpiyansa sa sarili. Natuklasan sa pag-aaral na ang pagsasanay at 

paghahanda ang pinakamahalagang hakbang para sa tagumpay ng mga kabataan sa pagsasalita. Ang mga ito ay 

nagdudulot ng tiwala sa sarili at malinaw na mensahe, na nagreresulta sa matagumpay na mga pagsasalita. Ang 

mga kasanayan sa pagsasalita nang malinaw at mabisa, pagsasalita nang may paggalang sa kinakausap at 

pagsasalita na may pokus sa paksa ay ang mga kasanayang hinahangad na matamo ng mga kabataan sa Inayagan, 

Lungsod ng Naga Cebu dahil ang mga kasanayang ito ay nagpapayabong sa ugnayan ng nagsasalita at nakikinig 

na nakakatulong tungo sa isang epektibong pakikipagkomunikasyon. 

Ang pag-aaral sa kasanayan sa pagsasalita ng mga kabataan sa Barangay Inayagan, Naga, Cebu ay 

nagpapakita ng kahalagahan sa malawak na kaalaman at kahusayan sa epektibong komunikasyon para sa mga 

guro at mga mag-aaral. Para sa mga mag-aaral, mahalagang pag-ukulan ng pansin ang pagpapalawak ng 

kanilang bokabularyo, pagpapabuti ng kumpiyansa sa sarili, at pagsasanay sa pagsasalita sa harap ng publiko 

upang mapabuti ang kanilang kasanayan sa pagsasalita. Ito ay makatutulong sa kanilang personal na pag-unlad, 

pagpapahayag ng saloobin, at mas epektibong pakikipag-ugnayan sa lipunan. Samantala, para sa mga guro, 

mahalagang isama sa kanilang pagtuturo ang mga programang magpapalakas sa kasanayan sa pagsasalita tulad 

ng mga seminar, workshop, at aktibidad na nakatuon sa pagpapahusay ng kumpiyansa, tamang diksyon, at 

pagpapataas ng antas ng pag-unawa sa tamang proseso ng komunikasyon. Sa ganitong paraan, mabibigyan nila 

ng mas malaking suporta ang mga mag-aaral upang maging mahusay at mapanuring tagapagsalita na handang 

harapin ang mga hamon sa larangan ng komunikasyon. 

Ang kasanayan sa pagsasalita ng mga kabataan sa Barangay Inayagan sa Lungsod ng Naga, Cebu ay 

kamamalasan ng mga kalakasan at kahinaan batay sa kanilang karanasan sa iba’t ibang uri ng gawaing pasalita. 

Sa pamamagitan nito, magagawa ang mga hakbangin upang malampasan ang pagsubok sa pagsasalita at 

matukoy ang mga hinahangad na matamong kasanayan sa pagsasalita tungo sa pagbuo ng programang 

pang-interbensyon na makakatulong upang malinang at mapabuti ang kasanayan sa pagsasalita. Ang paglinang 

sa kasanayan sa pagsasalita ay isang mahalagang hakbang upang maging isang mahusay na tagapagsalita na 

pangunahing kailangan sa pagkakaroon ng isang epektibong komunikasyon at isang mahalagang salik upang 

makipag-ugnayan sa lipunan. 

Batay sa mga natuklasan at kongklusyon, napagpasyahan ng mga mananaliksik ang mga sumusunod na 

mungkahi na maaaring gawin: 

1. Pag-aralan ang mga katangian at iba't ibang aspekto na nakapaloob sa video call upang magamit ito sa 

paglinang sa mga kasanayan ng mga kabataan dahil ito ang pinakamadalas gamitin ng mga kabataan 

bilang uri ng gawaing pasalita. 

2. Magsagawa ng mga seminar o workshop na tutulong sa pagpapaunlad sa mga taglay na kasanayan sa 

pagsasalita na itinuturing bilang kalakasan upang maging mas mahusay at maging bihasa sa mga 

naturang kasanayan.         

3. Maglunsad ng mga workshop o seminar na nakatuon sa pagpapalakas ng kumpiyansa sa sarili, 

kabilang ang mga aktibidad tulad ng mga ehersisyo para sa kamalayan sa sarili, pagsasadula ng papel, 

at pagsasanay sa praktikal na pakikipag-usap, upang matugunan ang ugat ng kawalan ng eye contact at 

mapabuti ang kakayahan ng mga kabataan sa epektibong pakikipag-usap. 

4. Himayin ang mga pagsubok sa pagsasalita at magsagawa ng libreng workshop at seminar na 

magtuturo ng tamang pagbigkas, diksyon at pagpapalakas ng kumpiyansa sa sarili. Bukod dito, ituro 

rin ang mga praktikal na teknik tulad ng breathing exercise, speech structuring, at audience 

engagement upang maging epektibo ang kanilang pagsasalita.   

5. Magsagawa ng mga pagsasanay upang matamo ang mga hinahangad na mga kasanayan sa pagsasalita 

kagaya na lamang ng pakikilahok sa mga seminar na pangungunahan ng mga mahuhusay na 

tagapagsalita at hikayatin ang mga kabataan sa pagkuha ng tala upang magamit bilang gabay sa 

pagsasanay na gawain. 

6. Gamitin ang programang pang-interbensyon ng mga kabataan sa Barangay Inayagan, Lungsod ng 

Naga upang mabigyan ng kaalaman at pagsasanay sa mga kasanayan sa pagsasalita.  

